
Shri Shankaracharya Shatakam

શ્રીશઙ્કરાચાર્યશતકમ્

શ્રીશિવદત્તશર્માચતુર્વેદઃ
સાહિત્યવિભાગાધ્યક્ષઃ
કાશીહિન્દૂવિશ્વવિદ્યાલયસ્ય સંસ્કૃતસઙ્કાયે

શઙ્કરભગવત્પાદં શિવાઽવતારં સમાશ્રયે સુખદમ્ ।
કલ્યાણાય જનાનાં જ્ઞાનામૃતવર્ષિણં   મેઘમ્॥ ૧॥
માનવતેયં ધન્યા સઞ્જાતા યત્કૃપાલેશૈઃ ।
આવિર્ભૂતઃ પ્રથમઃ સ શ્રીમાન્ શઙ્કરાચાર્યઃ॥ ૨॥
ભૂવલયે ધન્યતમઃ સર્વોઽયં કાલટીભાગઃ ।
યત્રત્યધૂલિકણિકા શઙ્કરપદસૌરભં વહતિ॥ ૩॥
સા માતા ધન્યતમા યસ્યાઃ કુક્ષૌ સમવતીર્ણમ્ ।
નિખિલાગમસ્વતન્ત્રં સત્યં સચ્ચિન્મયં જ્યોતિઃ॥ ૪॥
પ્રણમામો ગોવિન્દં ભગવન્તં સદ્ગુરું નિત્યમ્ ।
યસ્ય ચ શિક્ષા ફલિતા જગદ્ગુરુત્વે સ્વયંવૃતા કાચિત્॥ ૫॥
વન્દિતદિવ્યચરિત્રઃ પરમપવિત્રઃ પ્રભાસ્ફુરદ્ગાત્રઃ ।
ભૂતભવિષ્યન્મધ્યે વિભૂતિરિવ વર્તમાનોઽયમ્॥ ૬॥
જ્યોતિઃ કિઞ્ચન સાક્ષાદ્ ભાસિતમાસીત્તુ ભૂવલયે ।
યચ્ચાઽનન્તં કાલં સમ્યક્ સંસ્તમ્ભયામાસ॥ ૭॥
કાલોઽયં કલિરૂપઃ સત્યયુગાદપિ સમુન્નતો જાતઃ ।
યસ્મિન્ શઙ્કરભગવત્પાદૈરાવિષ્કૃતિઃ  ક્લૃપ્તા॥ ૮॥
ધન્યા માનવતેયં સઞ્જાતા શઙ્કરાચાર્યઃ ।
સ્વયમવતીર્ય સમસ્યાઃ સર્વાઃ સંસાધયામાસ॥ ૯॥
વેદાનામથ મનનં વિધાય સદ્યઃ સમુન્નતં તત્ત્વમ્ ।

વ્યાપ્તં પરમનિગૂઢં વૈશદ્યેનાથ ઘોષયામાસ॥ ૧૦॥
ઉપનિષદાં વ્યાખ્યાનં વિહિતવતા ધીમતા યેન ।
ભાષ્યાણાં સા સરણિઃ પ્રણમ્ય ભાવં સમાનીતા॥ ૧૧॥
તાસામથ સર્વાસામુપનિષદામુપરિ ભાષ્યસંરચના ।
યા વિહિતાઽઽચાર્યવરૈઃ સુધેવ સા જીવનોન્નતયે॥ ૧૨॥
તદનન્તરમુપનિષદાં મહત્ત્વમગ્રે પરિસ્ફુરિતમ્ ।
અદ્વૈતતત્ત્વમયતા સર્વાસાં સુસ્ફુટા જાતા॥ ૧૩॥
તદિદં કિઞ્ચન તાવદ્વિલક્ષણં દિવ્યતાભરિતમ્ ।
વિજ્ઞાનં વિદ્યોતિતમભવચ્છ્રીશઙ્કરાચાર્યૈઃ ॥ ૧૪॥
વ્યાખ્યા તાવદિયં સા ગરીયસી શઙ્કરાચાર્યૈઃ ।
ઉપનિષદાં યા રચિતા સંસારે નિધિરયં કશ્ચિત્॥ ૧૫॥
પઞ્ચમવેદવિવર્તે દિવ્યે તસ્મિન્ મહત્ત્વસમ્પૂર્ણે ।
ગીતા સઙ્ગ્રથિતાઽઽસીન્મહિતમહાભારતે  ગ્રન્થે॥ ૧૬॥
વેદવ્યાસવિરચના સેયં ક્રોડીચકાર તત્સર્વમ્ ।
માનવજીવનમધ્યે સમુન્નતં યત્ પ્રકામ્યં વા॥ ૧૭॥
તત્ર ચ ગીતા દિવ્યા શ્રીકૃષ્ણેનાર્જુનાય  સન્દિષ્ટા ।
શઙ્કરભગવત્પાદવ્યાખ્યાનં સંપ્રતીક્ષમાણાઽઽસીત્॥ ૧૮॥
તદુપરિ ભાષ્યવિરચના કૃતા સમાસીત્તુ શઙ્કરાચાર્યૈઃ ।
તદવધિ ગીતા ગીતા જાતા સર્વાસુ જનતાસુ॥ ૧૯॥
અદ્વૈતસ્ય સમુદ્રં તરઙ્ગિતં  વા ન પશ્યન્તઃ ।
દિગ્ભ્રાન્તા ઇવ મૂઢા જન્મનિ જન્મનિ ભજન્તિ દુઃખચયમ્॥ ૨૦॥
અદ્વૈતાખ્યં તત્ત્વં ગીતાયાં ગીતમેવ કૃષ્ણેન ।
તત્સન્દેશં લબ્ધ્વા પાર્થો વિજયી બભૂવ સઙ્ગ્રામે ॥ ૨૧॥
પાર્થત્વં નનુ જાતિઃ કાચન સર્વેષુ દેહેષુ ।
કાલે કાલે સ્વીયં રૂપં સમ્યક્ પ્રકાશયત્યેવ॥ ૨૨॥
અદ્યાપિ સૈવ ગીતા શ્રીકૃષ્ણસ્યૈવ મુખકમલસઞ્જાતા ।
સર્વવિધં પાર્થત્વં પદે પદે સન્દિશત્યેવ॥ ૨૩॥

સર્વમપીદં તત્ત્વં ગીતાભાષ્યસ્ય રચનાયામ્ ।
શઙ્કરભગવત્પાદૈઃ પ્રકાશિતં સર્વદા જયતિ॥ ૨૪॥
યદ્યપ્યાસીદ્ ગીતા મહતિ મહાભારતે વિમલા ।
કિન્તુ મહત્ત્વં તસ્યાઃ પ્રાથમ્યેન પ્રકાશિતં જાતમ્॥ ૨૫॥
તાવત્પ્રભૃતિ સમેષામાચાર્યાણાં ચ વિદુષાં ચ ।
દૃષ્ટૌ ગીતા કાચિદ્ વિપુલજ્ઞાને ગભીરનદી॥ ૨૬॥
યદ્યપિ શઙ્કરભગવત્પાદૈર્વ્યાખ્યાયિતા ગીતા ।
તત્રૈવ પૂર્વભાષ્યાણામપિ સઙ્કેત ઉલ્લસતિ॥ ૨૭॥
કિન્તુ ન મિલિતાન્યેતાન્યદ્યાવધિ ભાષ્યરૂપાણિ ।
શઙ્કરભગવત્પાદૈરારચિતં ભાષ્યમેવાઽઽદ્યમ્॥ ૨૮॥
અગ્રે તુ પ્રસ્થાનત્રયમધ્યે સુપ્રતિષ્ઠિતા ગીતા ।
નાનાવ્યાખ્યાનાનાં કેન્દ્રીભૂતૈવ સઞ્જાતા॥ ૨૯॥
અદ્વૈતવાદવિમતૈરપ્યાચાર્યૈર્મતા ગીતા ।
સર્વા સમ્પરિપીતા કર્મમયે જીવને સર્વૈઃ॥ ૩૦॥
ગીતાઽમૃતમિદમતુલં સૂક્ષ્મેક્ષિકયા વિચારયન્વાચા ।
નૂનં નિખિલં તેજો સમ્ભૃતવાંસ્તદ્ વિચારેષુ॥ ૩૧॥
યોઽયં મર્યાદાયા ગરિમા કશ્ચિત્ સમુચ્છલતિ ।
સર્વોઽયં સન્દેશઃ કરુણાપૂર્ણસ્ય શઙ્કરાચાર્યસ્ય॥ ૩૨॥
શ્રીવ્યાસેન વિરચિતં દિવ્યતમં બ્રહ્મસૂત્રં તત્ ।
શારીરિકેણ ભાષ્યેણાઽસૌ સ્વચ્છં પ્રકલ્પયામાસ॥ ૩૩॥
વેદાન્તડિણ્ડિમાનાં ઘોષશ્ચાસીત્ સમુચ્છલિતઃ ।
વૈચારિકસઙ્ઘર્ષાણામપ્યેષા  વિલક્ષણા સરણિઃ॥ ૩૪॥
ઉપનિષદામતિગહને જ્ઞાનવને સઞ્ચરન્નિત્યમ્ ।
દિવ્યફલાનામન્વેષણમથ દાનશ્રીગુરુર્વિદધે  ॥ ૩૫॥
દર્શનસારૈઃ સર્વૈરોતપ્રોતાનિ ભિક્ષુસૂત્રાણિ ।
શ્રોબાદરાયણકૃતાનિ વ્યાખ્યા રત્નૈવિભૂષયામાસ॥ ૩૬॥
સર્વેષામથ તેષાં તેષાં વિખ્યાતદર્શનાનાં વા ।
સુગભીરાણિ મતાનિ તુ નૂનં વિશ્લેષયામાસ॥ ૩૭॥

જ્ઞાનસ્યાદ્યાકાશે નૂતનસૂર્યાયિતં યેન ।
પ્રાતઃસ્મરણીયોઽસૌ પુણ્યશ્લોકોઽસ્તિ શઙ્કરાચાર્યઃ॥ ૩૮॥
સ્વયમેવ શ્રીવ્યાસશ્છન્નતયા યત્સમીપમાગત્ય ।
શાસ્ત્રાર્થં ચ વિતન્વન્ સ્વાત્માનં તોષયામાસ॥ ૩૯॥
વિદ્યારણ્યવિરચિતં શઙ્કરદિગ્વિજયમાલોચ્ય ।
શઙ્કરભગવત્પાદે જાતં વિનયોજ્જ્વલં ચેતઃ॥ ૪૦॥
ઇતિહાસાનાં મધ્યે વિભૂતિસારૈર્વિભૂષિતસ્વાન્તઃ   ।
બુદ્ધાદૂર્ધ્વં પુરુષો ન દૃષ્ટિપથગો વિભાત્યદ્ય॥ ૪૧॥
વિમતા યેન ધ્વસ્તા વૈદિકમાર્ગાઃ પ્રકાશિતાઃ સમ્યક્ ।
સર્વો લોકો નૂનં નિત્યં સચ્છિષ્યતાં નીતઃ॥ ૪૨॥
દિવ્યં જગદ્ગુરુપદં સ્વયમેવોપાયનીકૃત્ય ।
ભારતજનતા તુષ્ટા માનવતા ચાપિ સમ્પુષ્ટા॥ ૪૩॥
પોષિતચારિત્રચિત્રૈર્વિભૂષિતં   વા ચરાચરઞ્ચૈતત્ ।
શઙ્કરભગવત્પાદધ્યાનૈરાનન્દિતં જાતમ્॥ ૪૪॥
સર્વેષામપિ તાવદ્દેવાનાં ચાઽથ દેવીનામ્ ।
દિવ્યાઃ સ્તુતયો રચિતા વિનિર્મલૈશ્છન્દસાં નિચયૈઃ॥ ૪૫॥
સર્વેષામથ તેષાં સ્તુતિરૂપશ્ચ્છન્દસાં મહિમા ।
સત્યં સત્યમનન્તં સુખસંસારં સમાનયતિ॥ ૪૬॥
સૌન્દર્યલહરિકાયાઃ પ્રવાહમાલા નિમગ્નાનામ્ ।
ભક્તાનાં હૃદયાનાં યા ભાષા સાઽસ્તિ મન્ત્રમયી॥ ૪૭॥
ભજગોવિન્દસ્તોત્રે જનજનમાનસવિરાજિતે દિવ્યે ।
કલ્યાણાનાં કરુણાં ધારાં વિસ્તારયાઞ્ચક્રે ॥ ૪૮॥
વારાણસીનિવાસે લીલાનાં દિવ્યચિત્રાણિ ।
સમ્પશ્યન્ વિચચાર સ્વચ્છન્દં શઙ્કરાચાર્યઃ॥ ૪૯॥
શ્રીવિશ્વનાથપૂજનજગદમ્બાર્ચનનિવેદનેન વિશ્વેશમ્ ।
કોટીનપિ તાન્દેવાનાવાહિતવાન્ વિભાવના ભરિતઃ॥ ૫૦॥
સર્વેષામથ તેષાં દેવાનાં તુષ્ટિમાતન્વન્ ।

ગાઙ્ગં  પયઃ પિબન્નથ વિરજોરૂપે વિરાજિતો જાતઃ॥ ૫૧॥
નાસ્તિકતાસિદ્ધાન્તાન્ વિવાદમધ્યે સમાહુત્ય ।
જ્ઞાનાઽગ્નિકુણ્ડમધ્યે યજ્ઞે સ્વાહાચકાર વિક્ષિપ્તાન્॥ ૫૨॥
બુદ્ધો યોઽસૌ જાતોઽવતારરૂપસ્તદુપદેશાન્ ।
ધૂર્તા વિપરીતતયા કાલે વિસ્તારયામાસુઃ॥ ૫૩॥
આસીદ્ ધૂર્તૈરેભિસ્તાદૃશમાચ્છાદિતં સર્વમ્ ।
જ્ઞાનસ્ય ગગનમેતત્ કાલાઽઽવરણૈર્યથા મેઘૈઃ॥ ૫૪॥
વેદાન્તપવનવેગૈર્વિચ્છિન્ના   બૌદ્ધમેઘા યે ।
ભારતવર્ષાઽઽકાશં વિહાય દૂરં પ્રયાતાસ્તે॥ ૫૫॥
વાગ્યુદ્ધાનિ વિતન્વન્ બૌદ્ધાચાર્યૈઃ સહૈવ સહસૈવ ।
તેષાં પરાજયાનામિતિહાસે લેખનં ચક્રે ॥ ૫૬॥
મીમાંસકાન્ વિવાદે સમ્યક્ સચ્છિષ્યતાં નીત્વા ।
નાનાશાસ્ત્રાર્થાનાં જનતાયાં સંપ્રવર્તનં ચક્રે ॥ ૫૭॥
આસેતુરાહિમાચલમથાટકાત્ કટકપર્યન્તમ્ ।
પદભ્યાં વિચરન્ નિત્યં જનજનસન્દર્શનં ચક્રે ॥ ૫૮॥
દિવ્યાનથ તાન્દેવાન્દિક્કોણેષુ પ્રતિષ્ઠિતાનપિ વા ।
સમ્પૂજયન્નિકામં સન્તુષ્ટઃ શઙ્કરસ્વામી॥ ૫૯॥
યત્ર હિ જગામ જનતા કોટિશતૈઃ પ્રાપ તં દ્રષ્ટુમ્ ।
દર્શનવન્દનભાષણવિનિમયરૂપેણ ધન્યતાં ભેજે॥ ૬૦॥
રાજાનો યેઽપ્યાસંસ્તસ્મિન્ કાલેઽથ સંસારે ।
વૈભવમતુલં સ્વીયં તચ્ચરણે પ્રાર્પયામાસુઃ॥ ૬૧॥
સ્તોત્રાણાં યા કાચિદ્દિવ્યા રચનાવલિર્જયતિ ।
તસ્યા ઉદ્ભવસંસ્થા આચાર્યસ્તોત્રમાલેયમ્॥ ૬૨॥
જીવેશ્વરયોર્મિલને   બિન્દુત્વં સંપ્રયાતાનિ ।
સ્તોત્રાક્ષરાણિ શાશ્વતભાવૈર્નિત્યં  પ્રપૂર્ણાનિ॥ ૬૩॥
યત્રાઽસ્માકં શ્રદ્ધાધારાઽસૌ સંપ્રવહન્નાસ્તે ।
તત્રૈવ સ્તુતિકાલે ચેતો નિત્યં નિબદ્ધત્તાં યાતિ॥ ૬૪॥

અદ્વૈતદર્શનસ્યાઽઽવિર્ભાવે યન્મનોલગ્નમ્ ।
તેન કથં દેવાનાં સ્તોત્રાણીમાનિ રચિતાનિ॥ ૬૫॥
દ્વૈતે ત્વેતત્સર્વ સ્તોત્રં પ્રક્રમ્યતાં નામ ।
કથમદ્વૈતે સ્તોત્રં તત્ર દ્વૈતત્વમાયાતમ્॥ ૬૬॥
સન્દેહોઽયં તાવદદ્વૈતે નૈવ સાધુતાં યાતિ ।
અજ્ઞાને તુ દ્વૈતાઽવસ્થૈવાઽત્રાનુભૂયમાનાઽઽસ્તે॥ ૬૭॥
અજ્ઞાનાવસ્થતો જ્ઞાનાવસ્થં મનો યથા ભૂયાત્ ।
તસ્યાર્થે સાત્ત્વિકતા સઙ્ગતિરાવશ્યકી  કથિતા॥ ૬૮॥
અજ્ઞાનાવસ્થાયાં દ્વૈતે બુદ્ધૌ પ્રજાતાયામ્ ।
અદ્વૈતભાવનાર્થં સ્તોત્રાણીમાનિ રચિતાનિ॥ ૬૯॥
અદ્વૈતે તુ તદેકં દૃશ્યં દ્રષ્ટા ચ નો કિઞ્ચિત્ ।
રૂપં મૃગ્યં જાતં કેવલમેકં હિ તત્ત્વં તત્॥ ૭૦॥
નૂનં તસ્યા એવોચ્ચાયા ભૂમેરવાપ્ત્યર્થમ્ ।
નાનાજન્મ ગૃહીતં નાનારૂપાણિ ચાપ્તાનિ॥ ૭૧॥
નાના-ભાવ-વિલોપોઽપિ ચ નાનાત્વેનૈવ સમ્ભાવ્યઃ ।
એતત્તત્ત્વં મત્વા સ્તોત્રાણાં પદ્ધતિઃ સેયમ્॥ ૭૨॥
દ્વૈતાઽવસ્થાસ્થિતિરપ્યેષા નિર્મલતાં યાયાત્ ।
તસ્મિન્નર્થે ચૈતે દેવા એવોપકુર્વન્તિ॥ ૭૩॥
અદ્વૈતાઽવસ્થાયાં યદા સ્થિતિર્જાયતે નામ ।
નૂનં તદા ન સંસ્તુતિરપ્યેષા ચાદૃતા ભવતિ॥ ૭૪॥
યા સાહિત્યે સેવા વિહિતા શ્રીશઙ્કરાચાર્યૈઃ ।
નૈકશતાબ્દીં  યાવત્સાઽદ્યાપ્યાયાત્યવિચ્છિન્ના॥ ૭૫॥
પુનઃ સમાજદૃષ્ટિર્યાતા શ્રીશઙ્કરાચાર્યાણામ્ ।
વૈદિકમાર્ગવિલોપસ્તેષાં ક્ષણમપિ ન સહ્યતાં યાતઃ॥ ૭૬॥
વૈચારિકસઙ્ઘર્ષે  બૌદ્ધાન્ સમ્યક્ પરાજિત્ય ।
વૈદિકવિશ્વાસાનાં દીપ્તિઃ સ્થાનં પરં લેભે॥ ૭૭॥
આસ્તિકતાયા ઘોષો નૂનં તૈરેવ તાદૃશો વિહિતઃ ।
ભૂમણ્ડલમિદમખિલં દિવ્યૈર્ભાવૈર્વિમણ્ડિતં   યેન॥ ૭૮॥

નાનાવતારચર્ચા પરમેશ્વરરૂપચિત્રેષુ ।
જનતાયાં હૃન્મન્દિરમધ્યસ્થેયં પુનર્જાતા॥ ૭૯॥
વર્ણાશ્રમમર્યાદા દેશે સંસ્થાપિતા જાતા ।
શાન્તિઃ કાઽપ્યવતીર્ણા સમૃદ્ધિમયતા સમાયાતા॥ ૮૦॥
વૈરાગ્યાવિષ્કારે નૂનં તૈર્યન્મનો દત્તમ્ ।
સંન્યાસાશ્રમધારા નવાવતારા સ્થિતિં  પ્રાપ॥ ૮૧॥
દશનામ્નાં સંન્યાસાશ્રમનિષ્ઠાનાં વિભૂતિરૂપાણામ્ ।
આવિર્ભાવે જાતે લોકો વૈરાગ્યમાપેદે॥ ૮૨॥
વૈરાગ્યમયી ધારા નતમાં સાધારણી કાચિત્ ।
નૈવેયં સઙ્ઘર્ષાત્પલાયને  કાપિ સરણિઃ સ્યાત્॥ ૮૩॥
જીવનસફલીકરણે વૈરાગ્યસ્યૈવ ધારેયમ્ ।
પૂર્ણતમં સ્વારાજ્યં જીવનમધ્યે સમાદિશતિ॥ ૮૪॥
સર્વાસાં સિદ્ધીનાં સામ્રાજ્યે સંસ્થિતો ભૂત્વા ।
દૂરે સંસ્થિતઆસીન્મુક્તો મુક્તિપ્રદાતાઽયમ્॥ ૮૫॥
દેશસ્ય ચતુષ્કોણે પીઠાનાં સ્થાપનાં કૃત્વા  ।
ધાર્મિકમર્યાદાનાં   પરિપાલનભાવમાતેને॥ ૮૬॥
અદ્યાપિ તેષુ પીઠેષ્વાસીનાઃ શઙ્કરાચાર્યાઃ ।
ધાર્મિકસદ્ભાવાનાં   પ્રચારકાર્યેષુ સજ્જન્તે॥ ૮૭॥
શઙ્કરભગવત્પાદૈર્યા યા સરણિઃ પ્રવર્તિતા   દિવ્યા ।
સા સૈવાઽદ્ય સમસ્તે દેશે પરિપાલ્યતે સકલૈઃ॥ ૮૮॥
સોઽયં ભારતદેશોઽદ્યત્વે તદ્દિષ્ટમાર્ગાણામ્ ।
અવલમ્બનમથ કૃત્વા  જગદ્ગુરુત્વં વહન્ જયતિ॥ ૮૯॥
ઇતિહાસે સ્વર્ણમયે લિખિતં કાલેન કરુણારમ્યમ્ ।
નાનાઽસઙ્ખ્યૈશ્ચરિતૈસ્તદિદં વિભ્રાજતે જ્યોતિઃ॥ ૯૦॥
દર્શન-વિચાર-સરણૌ શાઙ્કરસિદ્ધાન્તમુજ્ઝિત્વા ।
કોઽપિ વિચારઃ કર્તુન્નતમામદ્યાઽસ્તિ શક્યસમ્પાદઃ॥ ૯૧॥
સ્તોત્રાણાં સાહિત્યે શઙ્કરવાક્યાવલિઃ સેયમ્ ।

સન્તર્પયતિ નિતાન્તં માનસમદ્યાપિ સહૃદયાવલ્યાઃ॥ ૯૨॥
શઙ્કરચરિતસમર્ચનવિધયા નૂનં મહાકવયઃ ।
છન્દોવિતાનમસમં નૂનં વિસ્તારયન્ત્યદ્ય॥ ૯૩॥
શાસ્ત્રવિચારાવસરે શીર્ષસ્થઃ શઙ્કરાચાર્યઃ ।
સર્વૈરેવોદ્ધ્રિયતે નાસ્તિકહાસ્તિકપઞ્ચાનનઃ સદ્યઃ॥ ૯૪॥
ખણ્ડનમણ્ડનસરણિઃ કાઽપિ સમાયોજ્યતાં નામ ।
શઙ્કરભગવત્પાદા નો વિસ્મરણીયતાં યાન્તિ॥ ૯૫॥
સંન્યાસૈમણ્ડલાનાં સર્વસ્વં શઙ્કરાચાર્યાઃ ।
સંન્યાસૈનાં સમાજે શ્રેષ્ઠત્વં સર્વસમ્મતં ચાઽસ્તે॥ ૯૬॥
ગ્રન્થાઽગારે તાવદ્ વિલોક્યતે ગ્રન્થનિચયેષુ ।
શાઙ્કરસિદ્ધાન્તાનાં ગ્રન્થાનાં સા મહીયસી સઙ્ખ્યા ૯૭॥
ઉત્તરદક્ષિણભેદં વિલોપયન્નૂનમાચાર્યઃ ।
દક્ષિણદેશોત્પન્નશ્ચોત્તરદેશેષુ બભ્રામ॥ ૯૮॥
જડજઙ્ગમજગતામથ  સિદ્ધાન્તેઽદ્વૈતમાસ્થાય ।
નનુ દેશકાલભેદે કા ભાષા શઙ્કરાચાર્યે॥ ૯૯॥
ગઙ્ગા -રેવામજ્જનવ્યત્યન્તેનાદરેણ સંસાધ્ય ।
નૂનં પૂતચરિત્રો નેતાઽઽસીચ્છઙ્કરાચાર્યઃ॥ ૧૦૦॥
ઇતિ તાવચ્છીગિરિધરશર્મચતુર્વેદતનુજન્મા ।
શિવદત્તચતુર્વેદઃ શઙ્કરશતકં નિવેદયતિ॥ ૧૦૧॥

